
Assalamualaikum warahmatullahi wabarakatuh,
Salam Sejahtera dan Salam UiTM Dihatiku.

Segala puji bagi Allah SWT kerana dengan izin-Nya,
Majalah Digital Akademia UiTM Cawangan Johor, e-
DINAMIK Edisi 2025 dapat diterbitkan dengan jayanya.
Syabas dan tahniah diucapkan kepada seluruh sidang
editorial atas komitmen, ketekunan, dan dedikasi dalam
memastikan penerbitan ini terus menjadi wadah intelektual
yang bermakna.

Penerbitan e-DINAMIK bukan sahaja berfungsi sebagai medium dokumentasi hasil
penulisan ilmiah, kreatif dan penyelidikan, malah menjadi platform penting bagi
warga akademia untuk menyalurkan idea, pandangan, dan dapatan kajian dalam
pelbagai bidang. Edisi kali ini tampil lebih segar dengan isu-isu semasa yang
menyentuh pelbagai aspek global yang kian kompleks.

Saya percaya usaha ini mampu memperkukuh budaya penulisan akademik dalam
kalangan pensyarah serta menyemarakkan amalan perkongsian ilmu merentasi
sempadan disiplin. Melalui inisiatif ini juga, diharapkan lebih ramai pensyarah dan
penyelidik dapat melangkah ke tahap yang lebih tinggi dalam menghasilkan
penerbitan berimpak serta berindeks antarabangsa.

Sekalung penghargaan ditujukan kepada Timbalan Rektor (Penyelidikan dan
Jaringan Industri) bersama pasukan editorial yang sentiasa konsisten memastikan
kesinambungan penerbitan e-DINAMIK dari tahun ke tahun. Semoga majalah ini
terus menjadi sumber inspirasi, rujukan dan motivasi kepada seluruh warga UiTM
serta pembaca di luar sana.

Akhir kata, saya berharap e-DINAMIK 2025 ini akan terus menjadi medan ilmu yang
dinanti-nantikan setiap tahun. Semoga segala usaha ini diberkati dan memberi
manfaat buat semua.
Sekian, terima kasih.

Ww__—

PROFESOR MADYA DR. SAUNAH ZAINON
Menjalankan Fungsi Rektor

UiTM Cawangan Johor

Assalamualaikum warahmatullahi wabarakatuh dan Salam Sejahtera,

Alhamdulillah, setinggi-tinggi kesyukuran dipanjatkan ke hadrat
Allah SWT kerana dengan izin dan rahmat-Nya, penerbitan
Majalah Digital Akademia UiTM Cawangan Johor, e-DINAMIK
Edisi 2025 dapat direalisasikan.

Saya ingin merakamkan penghargaan yang tidak terhingga
kepada Yang Berusaha Prof. Madya Dr. Saunah Zainon, Rektor
UiTM Cawangan Johor, atas sokongan dan dorongan yang
berterusan dalam memperkasakan budaya penulisan serta

penerbitan akademik di UiTM Cawangan Johor. Sesungguhnya,
e-DINAMIK telah menjadi wahana penting untuk menyalurkan
idea, mengasah bakat serta mendokumentasikan pelbagai bentuk penulisan merangkumi
karya, kreatif, laporan aktiviti dan isu semasa yang berkaitandengan warga akademia.

Lebih daripada sekadar sebuah majalah digital, e-DINAMIK merupakan cerminan
kecemerlangan akademik UiTM Cawangan Johor, selain membuka ruang yang lebih luas
untuk mengetengahkan pencapaian, keterlibatan komuniti, serta perkembangan fakulti dan
jabatan di Kampus Segamat dan Kampus Pasir Gudang. Saya percaya usaha ini juga dapat
meningkatkan visibiliti universiti di persada negara mahupun antarabangsa.

Penerbitan ini tidak akan berjaya tanpa komitmen padu sidang editorial serta sumbangan para
penulis yang dengan ikhlas berkongsi masa, tenaga, dan ilmu demi menjayakan hasrat murni
ini. Saya amat berharap inisiatif sebegini dapat menyemarakkan lagi minat warga akademia
untuk terus berkarya serta menghasilkan penulisan bermutu tinggi yang memberi manfaat
kepada masyarakat.

Akhir kata, sekalung tahniah dan syabas kepada semua pihak yang terlibat dalam
menjayakan penerbitan e-DINAMIK Edisi 2025. Semoga usaha ini berterusan dan menjadi
sumber inspirasi kepada semua pembaca.

Sekian, terima kasih.

7~

DR. FARIDAH NAJUNA MISMAN
Timbalan Rektor (Penyelidikan & Jaringan Industri)
UiTM Cawangan Johor

KEMBARA MENYELAMI CINTA TUHAN - HAJI 1446H

Nurul Farraheeda Abdul Rahman, Nik Amelina Nik Adnan
4 Mei 2025, tarikh keramat, penantian selama 16 tahun, hanya Allah yang Maha

Mengetahui segala yang tersirat di dalam hati. Tangis dan emosi seorang ibu,
namun bukanlah ertinya haji jika tiada pengorbanan. Begitulah manusia, secara
fitrahnya ada perasaan sayang dan risau di hati mereka. Sesungguhnya, hanya
Allah yang mengurus dan melindungi makhlukNya. Terima kasih keluarga
tercinta yang sudi menggalas amanah menjaga anak-anak kami. Kembara ini
bukan hanya perjalanan jasad, tetapi juga perjalanan jiwa. Tiada upaya kami

melainkan dengan rahmat dan izinMu.

Ya Allah, terimalah musafir 48 hari ini, semoga Engkau terima dan angkat setiap
satu ibadat kami sebagai satu darjat di sisiMu. Tiada lain yang kami harapkan
dari perjalanan ini, melainkan mabrurnya sebuah kembara, dosa yang diampuni
dan jalan ke syurga tanpa sebarang hisab. Janganlah Engkau jadikan perjalanan
kami ini sia-sia. “Hamba-Mu datang menyahut panggilanMu. Sesungguhnya
segala puji dan nikmat dan kerajaan adalah kepunyaanMu, tiada sekutu
bagiMu.” Kami tinggalkan anak-anak kami, kami tinggalkan pekerjaan kami, kami

tinggalkan keselesaan kami untuk menyambut seruanMu.

9 Zulhijjah, wukuf di Arafah merupakan waktu kemuncak untuk keseluruhan
kembara haji. la simbolik perhimpunan terbesar dan perkumpulan sekalian
manusia kelak pada hari kiamat. Tiada beza darjat, pangkat, kuasa, takhta dan

harta kerana kita semua hanyalah HAMBA. Setiap bait doa yang dibaca seusai

khutbah, amatlah hiba menusuk jauh ke dalam dada. Betapa kerdilnya hati yang
sedang menghadap Tuhan, membawa setinggi-tinggi pengharapan, memohon
maghfirah, rahmat dan belas kasihan dari Sang Pencipta. “Ya Allah,
bebaskanlah daku daripada neraka, luaskan rezeki yang halal bagiku, dan
hindarkan daku daripada jin dan manusia yang jahat lagi fasik.” Sayu hati

mengiringi laungan azan Maghrib, menandakan tamatnya waktu yang amat

berkat dan mustajab ini.

10 Zulhijjah, mabit di Muzdalifah yang meninggalkan kesan yang mendalam pada
diri. Kami datang dengan seribu kepenatan, kelelahan dan kusut masai. Muzdalifah
yang mengajarkan erti kehambaan dan pengabdian yang mendalam di jiwa. Juga
erti kesederhanaan dan tiada apa yang menjadi kepunyaan mutlak kita untuk
dibanggakan. Tidak ada sesiapa yang punya apa-apa keistimewaan waktu ini
melainkan hanya mengharap dipandang Allah dengan pandangan Rahmat.
Kegelapan malam berbumbungkan langit dalam keadaan bahang panas dan
berdebu memberi kesempatan buat hambaMu merenung kekuasaanNya, dan
mengingatkan diri agar sentiasa berzikir, bertasbih dan berdoa. Aku sesungguhnya

menginsafi akan segala susunan takdir dan rencana-Mu yang Maha Sempurna.

11, 12 dan 13 Zulhijjah, bermalam di Mina dan melontar 3 Jamrah. Fokus melontar
bukan sekadar pada kalimah tetapi ruhiyahnya, kita sedang menunjukkan ketegasan
kita untuk menentang segala bentuk godaan yang merosakkan dan membuang

sekali segala sifat tercela yang ada pada diri kita.

Pasca Haji — Kami sebak, lega dan insaf, semuanya bersatu dan tak terungkapkan
dengan kata-kata. Maha Suci Allah yang telah melahirkan sabar. Berjumpa pelbagai
jenis ragam manusia yang semestinya menuntut sabar. Sabar menahan diri dari
menghukum sesuka hati, menepis bisikan iblis yang suka kita berprasangka serta
menangkis perasaan merasa diri lebih baik dari orang lain. Segalanya menuntut
sabar yang bukan sedikit demi mengharapkan rahmat Tuhan. Sesungguhnya, kami
amat bersyukur kerana telah sempurna sebuah kewajipan, dan semuanya
dipermudahkan dengan izin Allah S.W.T. Semoga kita kembali menjadi tetamuNya

suatu hari nanti, insya Allah.

NAR

bit di Muzdalifah

enn waktu wuf Ma

Melontar Jamrah  Tawaf Haji




